
Sharika Kavacham

శారికాకవచమ్
Document Information

Text title : Sharika Kavacham

File name : shArikAkavacham.itx

Category : devii, dashamahAvidyA, devI

Location : doc_devii

Transliterated by : Sivakumar Thyagarajan Iyer shivakumar24 at gmail.com

Proofread by : Sivakumar Thyagarajan Iyer, Psa Easwaran psaeaswaran at gmail.com

Latest update : February 18, 2020

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

February 18, 2020

sanskritdocuments.org



Sharika Kavacham

శారికాకవచమ్

ఓం శ్రీగణేశాయ  నమః ।
అథ శారికాకవచమ్ ।
శ్రీభైరవ   ఉవాచ -

ఓం అధునా శ‍ృణు దేవేశి శారికాకవచం పరమ్ ।
త్రైలోక్యమోహనం  నామమూలమన్త్రమయం  పరమ్ ॥ ౧॥
అస్య శ్రవణమాత్రేణ   సర్వయజ్ఞఫలం  లభేత్ ।
సర్వాపత్తారణం దివ్యం సర్వసిద్ధిప్రదం   కలౌ ॥ ౨॥
సర్వస్వం మే రహస్యం మే పరమం పరమాద్భుతమ్ ।
ధారణాదస్య దేవేశి విష్ణునా  స జలోద్భవః ॥ ౩॥
దానవేన్ద్రో  హతః శీఘ్రమన్ధకారో   యథేన్దునా  ।
మయాపి త్రిపురాధ్యక్షో  దానవో జిష్ణునా  బలః ॥ ౪॥
జమ్భో వృత్రాసురో  దేవి ప్రభావాదస్య  వర్మణః ।
కవచస్యాస్య దేవేశి ఋషిర్భైరవ  ఈరితః ॥ ౫॥
త్రిష్టుప్ఛన్దో   దేవతా చ త్రైలోక్యమోహినీశ్వరీ  ।
శారికా శర్మ బీజం చ మాశక్తిః కీలకం గజః ॥ ౬॥
త్రైలోక్యమోహవిద్యార్థే  వినియోగః ప్రకీర్తితః   ।
ఓం మే దుర్గా శిరః పాయాదేకాక్షరవిభూషణా ॥ ౭॥
ఓం హ్రీం  చణ్డీ లలాటం మే జగదుల్లాసరూపిణీ  ।
ఓం హ్రీం  శ్రీం  త్ర్యక్షరా  పాతు భ్రువౌ  మే భగమాలినీ ॥ ౮॥
ఓం హ్రీం  శ్రీం  హూం చ నేత్రేఽవ్యాత్సర్వమఙ్గలమఙ్గలా    ।
ఓం హ్రీం  శ్రీం  హూం ఫ్రామఽవ్యాన్మే  శ్రుతీ  శఙ్కరవల్లభా  ॥ ౯॥
ఓం హ్రీం  శ్రీం  హూం ఫ్రాం  ఆం పాతు నాసాం నారాయణేశ్వరీ ।
ఓం హ్రీం  శ్రీం  హూం ఫ్రాం  ఆం శాం మే పాతు వక్త్రం  సరస్వతీ ॥ ౧౦॥

అం ఆం ఇం ఈం రదాన్పాతు మాతృకా శేఖరేశ్వరీ ।
ఉం ఊం ఋంౠం లృం లౄం ఏం ఐం పాయాదోష్ఠౌ భవప్రియా  ॥ ౧౧॥
ఓం ఔం అం అః గలం పాతు నీలకణ్ఠాసనేశ్వరీ  ।
కం ఖం గం ఘం ఙం మే పాతు స్కన్ధౌ స్కన్దసమర్చితా  ॥ ౧౨॥
చం ఛం జం ఝం ఞం మే పాయాద్వక్షో వామప్రియామ్బికా  ।
టం ఠం డం ఢం ణం మే పాయాత్పార్శ్వౌ పర్వతనన్దినీ  ॥ ౧౩॥
తం థం దం ధం నం మే పాతు కుక్షిం కులాకులేశ్వరీ ।
పం ఫం బం భం మం మే పాతు నాభిం నారదసేవితా ॥ ౧౪॥
యం రం లం వం గుదం పాతు గుహ్యకేశ్వరపూజితా ।
శం షం సం హం కటిం పాతు దేవీ కాత్యాయనీ తథా ॥ ౧౫॥
ళం క్షః ఊరూ సదా పాతు సర్వసారస్వతప్రదా  ।
ఓం శాం జానూ శివా పాతు ఓం ఆం జఙ్ఘేఽవతాదుమా  ॥ ౧౬॥
ఓం ఫ్రాం  పాదౌ సదా పాతు రాజమాతఙ్గినీ  మమ ।
ఓంహూం పాదాదిమూర్ధాన్తం  వపుర్మే పాతు కుబ్జికా  ॥ ౧౭॥
ఓం శ్రీం  మూర్ధాదిపాదాన్తం  వపుర్మే,పాతు శారదా ।
ఓం హ్రీం  సప్తాక్షరీపాతు శారికా సకలం వపుః ॥ ౧౮॥
పూర్వే మాం పాతు బ్రహ్మాణీ  వహ్నౌ మే వైష్ణవీ   సదా ।
దక్షిణేఽవతు మాం చణ్డీ నైరృతే  మేఽపరాజితా ॥ ౧౯॥
పశ్చిమేఽవతు కౌమారీ వాయవ్యే శామ్భవీ చ మామ్ ।
వారాహీ చోత్తరే పాయాదీశానే నారసింహికా ॥ ౨౦॥
ప్రభాతే  మాముమా పాతు మధ్యే కామాఽవతాచ్చ మామ్ ।
చార్వఙ్గీ మాం దినాన్తేఽవ్యాన్నిశాదౌ టఙ్కధారిణీ ॥ ౨౧॥
నిశీథేఽవ్యాదుగ్రతారా  నిశాన్తే పార్వతీ చ మామ్ ।
సర్వత్ర యక్షిణీ పాతు శివా మాం పాతు సర్వదా ॥ ౨౨॥
అసితాఙ్గః  క్షితేః పాతు రురుర్మాం పాతు పాథసః ।
చణ్డో మాం పాతు మరుతః క్రోధోఽవ్యాన్మాం  హుతాశనాత్ ॥ ౨౩॥
ఉన్మత్తః సోమతః పాతు కపాలీ సూర్యతోఽవతు ।
భీషణో యజ్ఞవిఘ్నాత్తు  సంహారః శూన్యమణ్డలాత్  ॥ ౨౪॥

రణే మాం కాలికా పాతు ద్యూతే త్రిపురసున్దరీ   ।
దుర్గాఽవతు  వివాదే వా శ్రీచక్రం   సర్వదాఽవతు ॥ ౨౫॥
సర్వత్ర సర్వదా దేవీ పాతు మాం శారికా పరా ।
ధనం పుత్రం  సుతాన్దారాన్గృహం   యద్యత్తు మామకమ్ ।
తత్తన్మమ శివః పాతు వామదేవో చిదీశ్వరః ॥ ౨౬॥
ఇత్యేతత్కవచం దివ్యం త్రిషు  లోకేషు దుర్లభమ్  ।
త్రైలోక్యమోహనం  నామ శారికాయా రహస్యకమ్ ॥ ౨౭॥
వినాఽమునా న సిద్ధిః  స్యాత్కవచేన్ద్రేణ  పార్వతి ।
కోటిలక్ష్యప్రజప్తస్య  మన్త్రస్యాఽస్య  మహేశ్వరి ॥ ౨౮॥
తస్మాత్పఠేచ్ఛివే వర్మ మనుగర్భమనుక్షణమ్ ।
సర్వోత్పాతప్రశమనం  బలబుద్ధిప్రవర్ధనమ్    ॥ ౨౯॥
పరమానన్దదం  లోకే పరమైశ్వర్యకారణమ్  ।
యః పఠేత్పాఠయేద్వాపి శ‍ృణోతి శ్రావయేదపి  ॥ ౩౦॥
స ఏవ భైరవాధ్యక్షస్త్రైలోక్యవిజయీ   విభుః ।
రవౌ భూర్జే లిఖేద్వర్మ స్వయమ్భూకుసుమస్రజా  ॥ ౩౧॥
కుసుమేనాష్ఠగన్ధేన   స్తన్యేన  నిజరేతసా ।
ధారయేన్మూర్ధ్ని  వా బాహౌ ప్రాప్నుయాత్పరమాం  గతిమ్ ॥ ౩౨॥
ధనకామీ లభేద్విత్తం పుత్రకామీ  లభేత్ప్రజామ్ ।
రణే రిపూన్నరో హత్వా కల్యాణీ గృహమావిశేత్ ॥ ౩౩॥
ధృత్వా వక్షసి దేవేశి వాగ్మిత్వం జాయతే క్షణాత్ ।
వన్ధ్యా  చ కాకవన్ధ్యా  చ మృతవత్సా లభేత్సుతాన్ ॥ ౩౪॥
మార్కాణ్డేయాయుషో  దేవి సాక్షాద్వైశ్రవణోపమాన్   ।
కిం కిం న లభతే మర్త్యః పఠన్కవచముత్తమమ్ ॥ ౩౫॥
యః పఠేదర్ధరాత్రే  తు శ్మశానే ముక్తకున్తలః ।
పీత్వా శీధుం స దేవేశి దేవీదర్శనమాప్నుయాత్ ॥ ౩౬॥
స్తమ్భయేద్భాస్కరం వాయుం మోహయేత్త్రిజగద్ధ్రువమ్   ।
బహు కిం కథ్యతాం తస్య కవచస్యాఽస్య ధారణాత్ ॥ ౩౭॥

పఠణాచ్ఛ్రవణాద్వాపి స భవేద్భైరవోపమః  ।
ఇతీదం కవచం దేవి త్రైలోక్యవశ్యకారణమ్  ॥ ౩౮॥
త్రైలోక్యమోహనం  నామ గోపనీయం సురేశ్వరి ।
యస్య కస్య న దాతవ్యం వినా శిష్యేణ పార్వతి ॥ ౩౯॥
దీక్షితాయ కులీనాయ దత్త్వా మోక్షమవాప్నుయాత్ ।
వినా దానం న గృహ్ణీయాన్నదద్యాద్దక్షిణాం   వినా ॥ ౪౦॥
దత్త్వా గృహీత్వాఽప్యుభయోః సిద్ధిహానిర్భవేద్ధ్రువమ్   ।
అన్యథా యస్తు గృహ్ణీయాద్దద్యాద్వా   కవచేశ్వరమ్ ॥ ౪౧॥
పుత్రాన్దారాన్సుతాఁశ్చైవ    యోగిన్యో భక్షయన్తి తమ్ ।
అజ్ఞాత్వా  కవచం దేవి పూజయేచ్ఛ్రీశిలాం శివే ॥ ౪౨॥
స భవేచ్ఛివహా సత్యం సర్వోపద్రవసఙ్కులః  ।
ధృత్వా యః కవచం దేవి పూజయేచ్ఛ్రీశిలాం శివే ॥ ౪౩॥
స ఏవ పరమాం సిద్ధిం  లభతే నాత్ర సంశయః ।
ఇతీదం కవచం దేవి సారం సర్వస్వముత్తమమ్ ।
రహస్యం శారికారత్నం గోపనీయం స్వయోనివత్ ॥ ౪౪॥
ఇతి శ్రీరుద్రియామలే   తన్త్రే శారికాకవచం సమాప్తమ్ ।

